
రావణుఁ గొంత దూ - రంబునఁ జూచి

యీవలావలివార - లెఱుఁగక యుండ

మెల్లమెల్లనె వచ్చి - మింటిపై నుండి

త్రెళ్లిపోవని చుక్క - తెఱవలో యనఁగ

నడుగులఁ దొడిగిన - యందియల్ వీడ

జడలఁ జుట్టిన పారి - జాతముల్ జాఱ 

మొనయు నిట్టూర్పులు - ముసుఁగులు గదల

చనుగుబ్బలందు కం - చలియలు బిగియ 930

చెక్కుల మకరికా - చిత్రముల్ చెదర

మొక్క లేఁజమరులు మొగములన్  గమ్మ

కమ్మలు తలగడ - కడలందు వెలుఁగఁ

దమ్ములవంటి కం - దళుకులు మొగుడఁ

బచ్చికస్తురి పూఁత - పఱపుల నంట

గచ్చుమోవులు వీటి - కాసక్తిఁ జిటుల

పొరలి మణీసరం - బులు చిక్కువడఁగ

నెరికలూడిన జాఱి - నీవులు వదల

కరవలికాసూత్ర - కలితచాంపేయ

సరములరీతి కాం - చన తనూలతలు 940

మెఱయంగ నిదురించు - మెలఁతలచాలు

దరియంగఁజేరి యం - దఱఁ జూచునపుడు

హాలారసోన్మత్త - లగుటచే మేని

చేల లెఱుంగక - శిబ్బితి లేక

గరడకిన్నర యక్ష - గంధర్వఖచర

సురసిద్ధచారణ - సుందరీమణులు

రావణుదైర్య శౌ  -ర్య విలాసగతులు

